Skatta- og avgjaldsmál- avgerðir

Mál nr.: 

Lóg: 


Avgerð tikin:

03-02-021-1 

Skattalógin § 27, § 29 

13.05.2004

Frádráttur fyri hall við sølu av skipi noktaður

Samandráttur:

Kært varð um, at Toll- og Skattstova Føroya hevði noktað kæraranum hall stavandi frá

sølu av skipi. Skatta- og avgjaldskærunevndin avgjørdi at staðfesta avgerðina hjá

Kommunalu skattakærunevndini um ikki at loyva kæraranum frádrátt fyri hall við

sølu av skipi, tí tað ikki var gjørt sannlíkt fyri nevndini, at hann var vinnuligur við sølu

av skipum

Avgerð:

Málsgongd:

Á sjálvuppgávuni hjá kæraranum fyri 1999 eru kr. 124.205 givnar upp sum inntøka av egnum

virki. Inntøkan er samansett av inntøku sambært roknskapi kr. 1.727.764 og halli viðvíkjandi

sølu av skipi og kvotum kr. 1.603.558,75.

Toll- og Skattstova Føroya noktaði honum frádrátt fyri hallið. Hesa avgerð kærdi hann til

Kommunalu skattakærunevndina, sum staðfesti avgerðina hjá Toll- og Skattstovu Føroya.

Avgerðin er síðani kærd til Skatta- og avgjaldskærunevndina.

Kæran:

Saman við sjálvuppgávuni fyri 1999 letur kærarin inn soljóðandi uppgerð av vinningi við sølu

av skipi og kvotum:

Søla av skipi 




  700.000,00

Vinningur við sølu 

160.000,00

herav inntøkuført í roknskapi 
160.000,00 

              0,00

Søla av fiskirættindum 



1.600.000,00
Inntøkur tilsamans 



2.300.000,00

Keyp av skipi 



2.303.558,75
Úrslit 




     -3.558,75

Skattafrí søla av kvotu 



1.600.000,00
Skattligt hall 




-1.603.558,75

Kæran til Kommunalu skattakærunevndina snýr seg

- um uppgerðina av keypsprísinum fyri skipið. Kærarin ger galdandi, at við keyp av skipi á

tvingsilssølu er tað bara skipið, sum verður keypt. Tað er tí ikki rætt, at Toll- og

Skattstova Føroya ger eitt uppbýti av keypsprísinum í skip og veiðurættindi.

- um sýttan frádrátt vegna hall av skipasølu, herundir um støddina á hallinum.

Í kæruni til Skatta- og avgjaldskærunevndina ger kærarin galdandi, at ikki góðkent hall fyri

skattaárið 1999 skal góðkennast.

Hann er annars ikki komin við fleiri viðmerkingum til málið.

Toll- og Skattstova Føroya:

Í avgerðini frá 18. juni 2001 vísir Toll- og Skattstova Føroya á, at ræðisrættur yvir veiðiloyvir

og kvotur er at meta sum ogn. Smb. § 29, nr. 1 í skattalógini skal til skattskyldugu inntøkuna

ikki teljast vinningur av sølu av ognum hjá hinum skattskylduga í tann mun, hetta ikki

sambært øðrum reglum í skattalógini skal teljast við í skattskyldugu inntøkuna.

Smb. § 27 í skattalógini verður ágóði við sølu av ognum roknaður sum skattskyldug inntøka,

tá søla av slíkum ognum fellur undir vinnu skattgjaldarans, ella tá hann hevur keypt

ognarlutin fyri at selja hann aftur við ágóða (spekulatión). Heimild er tó ikki í § 27 til at draga

hall frá í skattskyldugu inntøkuni.

Toll- og Skattstova Føroya vísti á, at sambært uppgerðini hjá kæraranum var keypsprísurin

fyri skipið kr. 2.303.558,75, men at hesin prísur eisini fevndi um loyvini, sum fylgja við

skipinum, og at keypspeningurin tí má býtast upp á skipið og á loyvini.

Toll- og Skattstova Føroya metti, at rættasta býtið var lutfallið í mun til, tá aktivini verða seld.

Skipið er selt fyri kr. 700.000 og loyvini fyri kr. 1.600.000. Lutfallið var tí 16/23 fyri loyvini

svarandi til kr. 1.602.475,68 og 7/23 fyri skipið svarandi til kr. 701.558,75.

Toll- og Skattstova Føroya ger síðani niðanfyri vístu uppgerð og ger galdandi, at hallið ikki er

kr. 1.603.558,75, sum uppgerðin hjá kæraranum vísir, men at hallið er kr. 1.083,11 av søluni

av skipinum og kr. 2.475,68 við sølu av loyvunum.

Skip: Keypspeningur 

  701.083,11

Sølupeningur 

-700.000,00
Hall 


      1.083,11

Loyvir: Keypspeningur 

1.602.475,68

Sølupeningur 

-1.600.000,00
Hall 


       2.475,68

Tá hall við sølu av ogn smb. § 29, nr. 1 í skattalógini ikki skal roknast við í skattskyldugu

inntøkuna, heldur ikki tá talan er um spekulatión smb. § 27, hevur kærarin ikki rætt til frádrátt

fyri hall í samband við søluna av skipinum og kvotunum.

Toll- og Skattstova Føroya broytti tí skattskyldugu inntøkuna hjá kæraranum við tí ikki

góðkenda frádráttinum úr kr. 86.681 til kr. 1.690.239.

Avgerðin hjá Kommunalu skattakærunevndini:

Viðmerkjast skal, at bert eitt stutt brot úr niðurstøðuni hjá Skattakærunevndini er tikið við her

og ikki allar viðmerkingarnar, sum Skattakærunevndin ger til málið.

“Nevndin skal viðmerkja, at út frá tí sera stutta tíðarbilinum kærarin eigur skipið við

tilhoyrandi fiskirættindum, nevniliga frá 2. september 1999 til 30. desember 1999 ella uml. 4

mánaðir, tá tygum selja skipið víðari til smápartafelag fyri uml. sama prís, sum tað varð keypt

fyri á tvingsilssølu, hildið saman við tí sannroynd, at tygum longu tann 6. desember 1999 við

serligari avtalu selja veiðuloyvið hjá skipinum víðari til partafelagl fyri kr. 1.600.000 og tí

avtalu, sum annars fyriliggur í hesum sambandi, er eingin ivi um, at skipið við tess

fiskirættindum er keypt við tí fyri eyga at selja aftur við ágóða (spekulatión).

Niðurstøðan er soleiðis, at vinningurin er at rokna sum skattskyldug inntøka sbrt. § 27 í

skattalógini. Viðmerkjast skal, at heimild er ikki í § 27 til at draga frá hall í skattskyldugu

inntøkuni.

Viðv. frádráttum er í § 31 ásett, at tá skattskyldug inntøka verður uppgjørd, skal frá inntøkuni

verða drigin rakstrarkostnaður, tvs. tær útreiðslur, sum í árinum ganga til at vinna

inntøkurnar, tryggja tær og halda teimum viðlíka.

Tað er neyvan ivi um, at keyp av fiski/veiðiloyvi ikki er ein rakstrarútreiðsla, men ein íløga í

eitt aktiv við varandi virði.

Reglurnar í § 31 kunnu sostatt ikki nýtast í hesum høpi, og er frádráttur sum ein

rakstrarútreiðsla fyri keyp av einum loyvi tískil útilokaður.

Viðv. møguligum frádrátti sbrt. § 31, stk. 1, e) sum avskriving, skal viðmerkjast, at avskriving

treytar serliga heimild. Slík heimild til avskrivingar av fiskirættindum fanst ikki í tágaldandi

lóggávu. Ei heldur lúka hesi immateriellu aktivini treytirnar fyri avskriving, tá hetta í

prinsippinum treytar eina virðisminking orsakað av sliti og nýtslu yvir eitt áramál. Hesar

grundleggjandi fortreytir eru ikki loknar í hesum serstaka føri, tá ongin slík nýtsla ella

virðisminking fer fram.”

Nevndin avgjørdi síðani at staðfesta avgerðina hjá Toll- og Skattstovu Føroya um ikki at

góðkenna hallið hjá kæraranum fyri 1999.

Stýrið:

Stýrið vísir á, at kærarin keypti skipið við veiðiloyvi á tvingsilssølu tann 2. september 1999

fyri boðspening kr. 2.303.558,75 sambært auktiónsskeyti dagfest 15. desember 1999. Skipið

varð selt til smápartafelag sambært skipsskeyti dagfest 30. desember 1999. Veiðiloyvið varð

selt til partafelag sambært avtalu dagfest 6. desember 1999.

Stýrið vísir á, at tað tykist, sum um kærarin er av tí fatan, at boðspeningurin bert er fyri skipið

og ikki fyri veiðiloyvini, sum fylgja við, tá skipið verður selt á tvingsilsssølu. Við at gera

vinningin upp á henda hátt, fær kærarin eitt tap upp á skipið og ein vinning upp á veiðiloyvini.

Víst verður á, at ongin ivi er um, at veiðiloyvini fylgja við, tá skipið verður selt á

tvingsilssølu, og tí kann ongin ivi verða um, at keypspeningurin fevnir bæði um skipið og

veiðiloyvini.

Víst verður á avtalu, dagfest 6. desember 1999 millum kæraran og partafelagið viðvíkjandi

sølu av veiðiloyvinum (fiskirættindir og innflutningsloyvi) hjá skipinum. Av avtaluni

framgongur, at loyvini vóru galdandi, áðrenn seljarin keypti skipið á eini tvingsilssølu, og at

Landsstýrið hevur veitt tilsøgn um, at loyvini fylgja við skipinum um eina tvingsilssølu.

Víst verður eisini á, at kærarin í avtaluni frá 6. desember 1999 bindur seg til annaðhvørt at

flyta skipið úr føroysku skipaskrásetingini ella at lata skráseta ræðisavmarking um, at skipið

ikki hevur nøkur veiðirættindi eftir føroyskari lóggávu.

Tann 5. januar 2000 verður váttan, dagfest 21. desember 1999 um ræðisavmarking

viðvíkjandi skipinum, skrásett.

Fasthildið verður, at veiðiloyvini eru partur av skipakeypinum, og at keypspeningurin tí skal

býtast á skip og veiðiloyvi eftir tí virði, sum veiðiloyvið og skipið hava við keypið á

tvingsilssøluni.

Tá sølan av skipinum og rættindunum fer fram bert fáar mánaðir eftir keypið, verður gingið út

frá, at býtið millum virðið á skipinum og veiðiloyvinum ikki er broytt hetta tíðarskeið. Tí

hevur Toll- og Skattstova Føroya býtt keypspeningin millum skipið og veiðiloyvið við tí

lutfalli, sum hesi hava við søluna.

Sambært kærararanum verður skipið selt fyri kr. 700.000 og veiðiloyvini fyri kr. 1.600.000.

Víst verður til skipsskeytið dagfest 30. desember 1999, har tað sæst, at kærarin selur skipið

fyri kr. 2.300.000. Tó er ásett í skipsskeytinum, at tann upphædd, sum kemur inn við sølu av

rættindum, verður góðskrivað keyparanum.

Verður veiðiloyvið selt fyri kr. 1.600.000, verður søluprísurin tí kr. 700.000. Skip, sum ikki

verða nýtt vinnuliga, kunnu ikki verða viðgjørd eftir avskrivingarlógini, jbr. §§ 1, stk.1 og 11,

stk. 1.

Einki týður uppá, at kærarin hevur brúkt skipið í fiskivinnu ella aðrari vinnu, og tí kann sølan

ikki viðgerast eftir avskrivingarlógini, men skal viðgerast eftir vanligu reglunum í

skattalógini.

Veiðiloyvini vórðu við løgtingslóg nr. 174 frá 21. desember 2001 fevnd av avskrivingarlógini,

og verða tey eftir núgaldandi reglum viðgjørd eftir somu reglum sum skip. Bert um

veiðiloyvini verða nýtt vinnuliga, kunnu tey viðgerast eftir avskrivingarlógini. Áðrenn nevnda

lógarbroyting kom í gildi, kundu veiðiloyvi als ikki viðgerast eftir avskrivingarlógini.

Í 1999 vóru veiðiloyvi ikki fevnd av avskrivingarlógini, og vinningur ella tap við sølu av

veiðiloyvum, sum er staðfestur í 1999, skal tí í øllum førum viðgerast eftir vanligu reglunum í

skattalógini.

Veiðiloyvi eru at meta sum immateriel ogn, og vinningur ella hall, sum kærarin hevur við sølu

av veiðiloyvum, skal tí eins og vinningur ella hall við sølu av skipi viðgerast eftir § 29, nr. 1

samanhildið við § 27 í skattalógini.

Sambært § 29, nr. 1, smb. § 27 í skattalógini skal ágóði ella avhending av ognum bert roknast

við í skattskyldugu inntøkuna, um søla av slíkum ognum fellur inn undir vinnu, ella um

ognarluturin er útvegaður fyri at selja hann aftur við ágóða (spekulatión).

Talan kann verða um, at kærarin hevur keypt skipið við veiðiloyvum, fyri at selja tað aftur við

ágóða.

Hóast sølan kundi komið undir ásetingina í § 27 í skattalógini, so er ikki heimild í § 27 at

draga frá hall við spekulatión. Vísast kann til Ráðsavgerð frá 8. november 1993. Avgerðin er

nevnd í VLS 96 á síðu 68.

Stýrið heldur tí fast við, at hall við sølu av skipi og veiðiloyvum ikki kann dragast frá í

skattskyldugu inntøkuni hjá kæraranum.

Avgerðin hjá Skatta- og avgjaldskærunevndini:

Nevndin viðmerkti, at kærarin hevur latið inn uppgerð saman við sjálvuppgávu síni fyri 1999,

har hann krevur at fáa góðkent skattligt hall uppá kr. 1.603.558,75.

Í kæruni til Skatta- og avgjaldskærunevndina hevur kærarin bert gjørt galdandi, at skattliga

hallið verður góðkent og er annars ikki komin við nærri grundgevingum.

Staðfestast kann, at kærarin hevur selt skip og veiðiloyvi. Í uppgerð, sum hann leggur við

sjálvuppgávuni, vísir hann á, at hann hevur keypt skipið fyri kr. 2.303.558,75 og hevur selt

tað fyri kr. 700.000. Eisini vísir uppgerðin inntøku av sølu av veiðiloyvi uppá kr.

1.600.000,00.

Við løgtingslógunum nr. 173 og 174 frá 21. desember 2001 vóru skattalógin og

avskrivingarlógin broyttar galdandi frá 7. november 2001 soleiðis, at greið heimild var fingin

fyri at skatta inntøkur stavandi frá sølu av rættindum eftir lóg um vinnuligan fiskiskap.

Frammanundan var heimildin hjá Toll- og Skattstovu Føroya til at skatta inntøkur av sølu av

t.d. veiðiloyvum avmarkað til skatting eftir § 27 samanhildið við § 29 í skattalógini, tvs.

treytin var, at talan var um vinnu við sølu av slíkum ognum, ella at ognin varð útvegað við tí

fyri eyga at selja aftur við ágóða (spekulatión).

Tá onki er, sum bendir á, at kærarin hevur brúkt skipið vinnuliga, er heimildin at skatta

vinning við sølu av skipi eisini at finna í § 27 samanhildið við § 29 í skattalógini.

Um talan er um spekulatión, verður sambært galdandi skattarætt ikki givin frádráttur fyri hall.

Tað vil siga, at um kærarin skal hava frádrátt, má vísast á, at hann er vinnuligur við keyp og

sølu av skipum ella fiskirættindum. Ongir upplýsingar eru í málinum, sum benda á, at so er,

og kærarin hevur fleiri ferðir fingið høvi til at koma við sínum grundgevingum og annars at

leggja fram próvskjøl fyri sínum pástandi, men hann er ikki komin við nøkrum.

Nevndin metti tí, at sum málið fyrilá, var ikki gjørt sannlíkt fyri nevndini, at kærarin var

vinnuligur, hvørki við sølu av fiskirættindum ella við sølu av skipum. Tí metti nevndin tað

ikki verða neyðugt at taka støðu til spurningin um uppbýti kærarans av keypsprísinum millum

veiðiloyvi og skip og avgjørdi at avmarka viðgerðina til, um kærarin kundi fáa frádrátt fyri

hall við sølu av skipinum.

Skatta- og avgjaldskærunevndin avgjørdi at staðfesta avgerðina hjá Kommunalu

skattakærunevndini um ikki at loyva kæraranum frádrátt fyri hall við sølu av skipi, tá

tað ikki var gjørt sannlíkt fyri nevndini, at hann var vinnuligur við sølu av skipum.
